
		JENDEEN JENDE

		Bitartean ibillico dira becatutic becatura amilduaz; oraiñ pensamentu batean, gueroseago itz loyak gozotoro aditzean: oraiñ escuca, edo queñada batean, guero musu edo laztanetan: oraiñ ipui ciquiñac contatzen, 
guero dantzan, edo dantza ondoan
alberdanian.

			Donostiako Udal Txit Gorenak antolaturiko Donostia Hiriko Kutxa Literatur Sariak Kutxa Fundazioak sustatu eta babestu ditu azken urteotan. Literatura-sormena bultzatzea eta sormen-lan hori gizartean zabaltzen laguntzea izan du kutxak beti helburu nagusi ekimen honetan.

			Lehiaketa honetarako deialdia bi-urtero egiten da, eta Ipuin eta Antzerki alorrak bereizi ohi dira, nola euskaraz hala gaztelaniaz. Honako lan honek 2010eko Antzerki Saria irabazi du, jaun-andre hauek osatutako epaimahaiaren erabakiz: Aurelia Arkotxa Mortalena, Daniel Landart, Ana Toledo Receta, Imanol Elias Odriozola eta Patri Urkizu Sarasua. 

			Mattin Irigoien (Ainhize-Monjolose, 1964). Gaur Arberatzen bizi da (Baxenabarren). Antzerkiko lehen urratsak duela 25 urte egin zituen Hiruak Bat antzerki taldean, Guillaume bere anaiaren obrak antzezten zituztela Antton Luku eta adiskide multzo batekin. 1991n, Bethi gibelekoz aitzina izeneko tobera muntatu zuen. Hura izan zuen lehen urratsa antzerki idazten eta zuzentzen. Ondotik beste toberarik eginen zuen, 1999an Ahuntzek Euskal herrian bizi nahi duterekin bezala. Antzerki laburrak ere egin ditu, adibidez Bai uste eta ez izan. 1996an, Toribio Altzaga saria irabazi zuen Oztibarreko antzerki taldeak ondoko urteetan emanen zuen Hautsi da kristala antzerkiarekin.

			Ikastolen mugimenduan urte zenbait murgildua egonik, berriz lotu zen zuzendaritza lanari 2004an West ibarre side story ikusgarria idatzi eta Iñaki Etxelekurekin batera zuzentzen zuela. Ondotik Amikuze eskualdean Kitzikazank antzerki taldea sortu zuen gazte multxo batekin eta 2006tik aitzina bere obrak beraiekin plazaratzen ditu: Gaztetasunak erabiltzen nau (2006), Loreak mendian, ondarkinak lurpean eta bideak gainean (2008) eta azken bi neguetan Donibane Garazin egin lanaren haritik, Libertimendua deitu Baxenabarreko ihauteria berpiztu dute Donapaleun, Burgaintzi dantza taldea eta eskualdeko bertsulari gazteekin.

			Hori guzia afizioz, zeren eta ofizioz laborarien formakuntza jarraikiko elkarte batean lan egiten baitu.

			A N T Z E R K I A

			

			A L B E R D A N I A

		


				PERTSONAIAK

				Mari, amatxi, 80 urte, makil batekin ibilki.

				Peio, aita, 52 urte.

				Ani, ama, 50 urte.

				Añamari, ttantta, 59 urte.

				Jenofa, alaba, 25 urte.

				Patxi, Jenofaren laguna, 23 urte, gitarra jotzen du hein bat untsa (edo djenbe).

				Shu, 24 urte, Ameriketako kusi ezezaguna.

				Erlaitz, 26 urte, Bilbokoa.

				



				Denak benafar-lapurtarrez mintzo dira, salbu Shu ameriketako ahoskeran eta Erlaitz Bilbo aldekoan.

				TAULAGAINA

				Bi gertaldiak ber tokian iragaiten dira: etxeko ezkaratzean. Lehen gertaldian, famili pesta erraldoiaren prestaketak baitira, eta bigarrenean pest’ondoko ajeak leku nasaia galdetzen baitu. Jende guzia hortik pasatzen da zaintsu edo bestela hor berean dago bere ekinari deliberatuki emana.

				LEHEN GERTALDIA

				Antzerkia hasi aitzin, jendea giroan sartzeko Peiok egina ukaiten ahal du emanaldi gelako itzulia bizkarreko pozoi emaitekoarekin, berantago ulertuko delarik zergatik dabilen horrela.

				Lehen agerraldia

				Oihala zerraturik gelditzen da, eta entzuten dira mintzo gibeletik.

				



				Añamari: Beraz ados gira Patxi, nik egiten dut mintzaldia eta zuk pikoan ezartzen duzu teknika aldetik…

				Patxi: Untsa duzu Añamari, egizu zure gustura, eta ez kasurik egin eni, zuk aitzinatu arau moldatuko ditut gauzak… a oizu mikro hau lehenbizi… (Mikro zangodun bat ezartzeko azantzak entzuten dira.) Laaa.

				Añamari: Mmmmrrr… (Zintzurra karrakatu ondoan.) Agerreko Ager familia eta beren Agerrondo guzieri, agur, agur eta erdi, agur bihotzetik. Lau urteren bilaketa lanen buruan hemen gira bilduak, lau urteko lana galdegin baitit, satorra bezala paper puloen artean mia eta mia, informazione xixari mendrearen bila, nehoiz etsitu gabe, fier hartu nuen langintzaz, gure leinuaren historia hurbilaren egiteko nuen ohoreaz jakitun, atzemaiten ahal nituen gauzen parean aitzin-jujamenduetaz birjina, trabes bide faltsueri bortitz egiteko prest, bortitz…

				Patxi: …baina lagun, errazu Añamari, egiazko baldintzetan behar badugu ari, igan zaite honen gainera.

				Oihala idek. Agertzen da erdi aldean Amatxi Mari tronuan bezala jarria, Jenofa arra-alabak biloak apaintzen dizkiola; eskuinaldean, Ama Ani pestarako arropen lisatzen ari, denak ditu dilindagia batean saihetsean; eta ezkerrean Ttantta Añamari alki baten gainean xutik, paper ahurtara bat eskuan, eta mikro luze bati kartsuki ari. Bere oinetan Patxi, arregloen egiten ari, ordenagailu eta tresneria baten artean galdua.

				



				Añamari: Lau urte luze behar izan ditut, erretreta hartu nuenetik hots, denbora osoz, huntan murgildu nintzela, ur handietan bezala, gero maiz ene buruari nerraikan bezala, ur handiegietan, ez nekielarik igerika, eta derradan umore xorta batekin, ez nekielarik ere igerika jakin beharko zela hoin putzu barnetan ibiltzeko…

				Mari (Idor): Jainkoagatik hortik, neska, zer ari haiz hor inguruka… astoak bere burua laudatzen… arren, ez ahal haiz horrela mintzatuko 418 jenderen aitzinean, ahalgez ere…

				Añamari: Baietz ama! entseguak dira, ikusteko ari gira…

				Jenofa: Gaixo amatxi, zer uste duxu, Patxik denak arreglatu artean ttanttak denbora bete behar badu, badixiu aizina, Andoni Egañak txapela plazan galtzea bezain luze joan beharra zaukuxu menturaz…

				Mari (Ez du ulertzen): Ze?

				Patxi: Ho! Hik behar naun hire etxekoen aitzinean apaletsi? Konplikatua dun, tresneria hau guzia, zer uste duzue ala… Zaude Añamari, orain argiak igorriko dizkizut, segi ezazu gustian, hauek ez dakite deus hemen gertatzen denaz, eta erranen didazu zein duzun gustukoen, forma diferentekoak igorriko ditut eta zuk erranen didazu zein nahiago duzun…

				Añamari: Nik?

				Patxi: …eta ze mementotan, aldatuz egiten ahal baitugu badakizu. Are, lasaitu zaite…

				Añamari: Entsea gaiten beraz… (Ohartzen da denek begiratzen diotela.) Ar zaitezte zuek zuenari, ez beha guri, gu konponduko gira hemen Patxi eta biak…

				Ani (Motz): Eta bai, Añamarik ez balu lan hori guzia egin, egun ez genuen pestaren egiteko estakururik ukanen. Zuen arrazaren historia egin eta ez diozue eskerrik erakusten ere…

				Mari: Zuen arraza, ba, engoitik hi ere barne haiz ba gure arrazan, hire haurrak ere Agerrekoak ditun ba…

				Jenofa: Eta ba ama! eta gaur izanagatik Buztanobi, Agerreko Ager guzien ondokoak, “Aguerre de chez Aguerre”! Zu bezala amatxi!

				Ani: Ixil hadi hortik haurra, ez dun pollit hola mintzatzea! Zendako daukazuen zuen burua etxe huntan! Urguilu itsusi hori ezin gordez…

				Mari: Ez din hala ez denik erran…

				Patxi: Are…

				Añamari: Mmmrr…Agertuko dituztan datuak Paueko artxiboetan bilduak ditut gehienak, han denak baitira, gure herrietako artxibo guziak, baina ere notarioenak, anitz preziosak, leheneko denboretan, uste ez badugu ere, biziki akta egiten baitziren notarioz, eta funtsean kasik herri bakoitzean notario bat bazen… harritzekoa, hiriburuan bezala den herri ttipienean ere: Garruzen, Amenduzen, Ilarren, Behaskanen… Donapaleun nolaz ez!

				Ani: Gero, euskalduna hitzekoa dela erranen dugu: “hitza hitz, edo gizona hits”… denak ixkirioz egiten eta… (Bere baitan).

				Añamari: Eta akta horien bidez anitz ikasten da gure arbasoen bizi moldeaz, beren ontasunetaz, beren arteko tratu eta arrainamenduetaz…

				Mari: Ontasundunek zitenan ba notarioz egiten orduan ere…

				Ani: Gabeek alabaina, hitzez egiten ahal zuten, ez zuten hitza jatekorik ere berdin…

				Patxi: Ikusi duzu igorri dutan lore gisako itzal hori, hastapen batendako ez litaike gaizki ez?

				Añamari: Ui ui, ez dut kasurik egin gaixoa, ni ene testoan naiz eta ez dut gaineratekoa segitzen ahal, egizu zure gustura, untsa izanen da, badakizu behar da gauzen trenkatzen jakin, hobeki batzutan gaizki da, memento bat jiten delarik jakin behar da gelditzen…

